
Jumamosi Machi 9, 2024

30 waugua kipindupindu,
wanne walazwa hospitalini
Na Jaliwason Jasson, BABATI 

WATU 30 wameripotiwa kuugua 
kipindupindu huku wanne kati 
yao wakilazwa katika Hospitali ya 
Wilaya ya Babati, mkoani Manyara.

Januari 9, mwaka huu, ugonjwa 
huu uliripotiwa kuibuka katika 
Mkoa wa Mwanza na siku tano 
mbele watu watano waliugua kati-
ka Mji Mdogo wa Kagonga, mkoani 
Shinyanga ambapo watu 13 walila-
zwa na 452 waliochangamana wa-
likuwa katika ufuatiliaji.

Kwa mujibu wa Ofisa Afya wa 
Mkoa wa Manyara, Suten Mwabu-
lambo, hadi sasa waliopata matib-
abu na kuruhusiwa kurejea nyum-
bani kujiuguza, ni watu 26.

Taarifa rasmi za kuwapo kwa 
mlipuko huo wa kipindipundi 
zilitolewa jana katika Mji wa Babati 
na Mwabulambo, wakati akiwasili-
sha taarifa yake kwa Mkuu wa 
Mkoa huo, Queen Sendiga.

Mwabulambo alisema ugonjwa 
huo uligunduliwa Januari 26, 
mwaka huu, katika Mji Mdogo wa 
Mirerani, Wilaya ya Simanjiro.

  “Ingawa mlipuko wa ugonjwa 

huu, umefanya idadi ya watu 
waliougua kufikia 30, bado haki-
jatokea kifo chochote kwa mkoa 
wetu,” alisema.

Alisema Halmashauri ya Wilaya 
ya Simanjiro, walipokea mgonjwa 
mmoja, Halmashauri ya Mji wa Ba-
bati       wagonjwa 11 na Halmashau-
ri ya Wilaya ya Babati, walipokea 
wagonjwa      tisa. Ofisa huyo 
alisema Wilaya ya Simanjiro ndi-
yo iliyokuwa ya kwanza kupokea 
mgonjwa wa kipindupindu na 
kwa sasa wameweza kuudhibiti 
ugonjwa.

Alisema katika kudhibiti 
ugonjwa huo, timu za kudhibiti 
magonjwa ya mlipuko ziliundwa 
na zimefanya kazi ili usiingie 
wilaya zingine.

Mkuu wa Mkoa wa Manyara, 
Queen Sendiga, ameeleza kuwa 
wataalamu wa afya wanafum-
bafumba kuhusu mlipuko wa kip-
indupindu ambao chanzo chake ni 
kula kinyesi.

Queen alisema kutokana na mli-
puko huo, ameagiza kuhakikisha 
vyoo vinakuwa safi na salama na 
siyo mpaka viwe vya kuvuta.

Taasisi yaadhimisha siku 
ya wanawake na wachuuzi
Na Mwandishi Wetu 

TAASISI ya Women Tapo, 
imeadhimisha Siku ya Wa-
nawake Duniani kwa kujumui-
sha wachuuzi huku ikihimiza 
Watanzania kutumia fursa za 
kupata matibabu na kujua hali 
za afya zao. 

Katika maadhimisho hayo 
yaliyofanyika jana kwenye 
viwanja vya Mnazi Mmoja, 
Dar es Salaam, Mkurugenzi 
Mtendaji wa Women Tapo, 
Lulu Nyapili, alisema kambi 
mbalimbali zinazowekwa kwa 
ajili ya wananchi zitawawez-
esha Watanzania kujua afya 
zao, hivyo kujiongezea ufanisi 
katika kazi zao. 

Alisisitiza kuwa afya ni mta-
ji, hivyo mtu kupima na ku-
jua afya yake kutamwezesha 
kupata matibabu kwa haraka 
na kwa uhakika. Taasisi hiyo 
ilifanya maadhimisho hayo 
kwa upimaji bure wa afya kwa 
kushirikiana na taasisi mbal-
imbali ikiwa ni kuunga mkono 
juhudi za Rais Samia Suluhu 
Hassan ambaye anatamani 
kuona wanawake wakiinuka 

kiuchumi.   
Lulu alisema taasisi hiyo im-

ejikita kuelimisha wanawake 
wanaofanya shughuli zao 
sokoni, kama vile mama lishe 
na wafanyabiashara wadogo 
wadogo, kuhusiana na un-
yanyasaji wa kijinsia, rushwa 
ya ngono, kutambua haki za 
ardhi na jinsi ya kujikwamua 
kiuchumi.

Katika kufanya hivyo, alise-
ma taasisi imewafikia wa-
nawake wa Jimbo la Ilala na 
sasa inajipambanua kuwafikia 
wanawake wa mkoa mzima 
wa Dar es Salaam na Tanzania 
nzima. 

Mmoja wa wanufaika wa 
taasisi hiyo, Edna Mkono, ali-
ishukuru Women Tapo kwa 
kumwezesha mtaji na kupata 
elimu kuhusu ujasiriamali na 
kwamba  alianza kupatiwa 
mtaji wa Sh. 50,000 na sasa 
umekua hadi Sh. 150,000.

Mratibu wa Afya ya Jamii, 
Dk. Asha Mahita, aliwataka 
wanawake kuangalia afya zao 
mara kwa mara kwa kuwa 
mwanamke ni afya.

“Mwanamke thamini afya 

yako       kwani afya yako ndio 
mtaji wako.             Wanawake  
tuwekeze kwenye afya,” alise-
ma.

Pamoja na upimaji wa sara-
tani ya matiti na mlango wa 
kizazi, wanawake waliofika ka-
tika viwanja hivyo walikutana 
pia na madaktari mbalimbali 
wa magonjwa ya afya ya ak-
ili ambayo imeelezwa kuwa 
wanne kati ya wanawake 10 
wanaonekana kuwa na tatizo 
hilo.

Meneja wa Kampuni ya Ver-
tex ambayo iliratibu upimaji 
afya kwa kushirikiana na Hos-
pitali ya Aga Khan, Herbert 
Swai, alisisitiza Watanzania 
kutumia fursa ya kuwezeshwa 
kupata matibabu ya afya kwa 
wakati.

Swai alisema kampuni hiyo 
ni mdau wa matibabu ya afya 
nchini ambayo husaidia ku-
watafutia watu matibabu ya 
haraka ndani na nje ya nchi na 
wengi wamenufaika kwa ku-
pata fursa ya matibabu katika 
nchi mbalimbali kama Uturu-
ki, Uingereza, India na Afrika 
Kusini.


